
光裏隱元神。桑田改變依然在，永作人間出世人。

獨處乾坤萬象中，從頭歷歷運元功。縱橫北斗心機大，顛倒南辰膽氣雄。鬼哭神號金鼎結，雞飛犬化玉爐空。如何俗士尋常覓，不達希夷不可窮。


又

誰信華池路最深，非遐非邇奧難尋。九年採煉如紅玉，一日圓成似紫金。得了永袪寒暑逼，服之應免死生侵。勸君門外修身者，端念思惟此道心。

水府尋鉛合火鉛，黑紅紅黑又伭伭。氣中生氣肌膚換，精裏含精性命專。藥返便為真道士，丹還本是聖胎仙。出神入定虛華語，徒費工夫萬萬年。


又

九鼎烹煎九轉砂，區分時節更無差。精神氣血歸三要，南北東西共一家。天地變通飛白雪，陰陽和合產金華〈《全唐》作花〉。終期鳳詔空中降，跨虎騎龍謁紫霞。


又

憑君子後午前看，一脈天津在脊端。金闕內藏伭谷子，玉池中坐太和官。只將至妙三周火，煉出通靈九轉丹。直指幾多求道者，行藏莫離〈去聲〉虎龍灘。

